
     Pipaluk Lynge 

Qanoq iliornikkut tusagassiortunngorusunneq annertusarsinnaanersoq pillugu 

apeqquteqaat aallaavigalugu Inatsisartunut oqallisissiassatut siunnersuut. 

Inatsisartunut ilaasortaq Aqqalu C. Jerimiassen, Atassut 

Oqaaseqaat: 

Inuit Ataqatigiinniit isumaqarpugut nunatsinni kinaluunniit atorfissaqartoq 

inissaqartorlu. Arnaaguit angutaaguit, innarluuteqaruit, uatsinniit allaaneruguit, 

uatsitulli ikkaluaruit, ilinniarsimaguit ilinniarsimanngikkuillu nunami maani 

atorfissaqartippatsigit. 

Taamak oqareerluta, Inuit Ataqatigiinniit isumaqarpugut tusagassiortut nunami 

oqartussaaffeqartumi sumiluunniit qitiusut pisariaqartullu, oqallissaarinerillu una 

ullumikkumut assut taamaammat naleqquppoq. 

Nunatsinni tusagassiutitigut atugassarititaasut imaannaasanngillat, ilaatigut 

ikittunnguunitta kingunerisinnaasarpaa inuttut nivinngagaaneq. 

Apeqqusiigaanni nivinngagaanissaq qanittuaraasarpoq, akerliugaannillu 

ukiorpaalunni malersugaassutigineqarsinnaalluni. Tusagassiortut politikerit 

nakkutigisussaavaat apeqqusertussaallugillu. Tusagassiutit pissutsinik 

apeqqutilliisussaapput, innuttaasullu eqqortunik anngussivigisartussaallugit. 

Ukiuni kingullerni isigaarput KNRimiit tusagassiortut ukiup ataatsip ingerlanerani 

35it soraartut, raatiukkut nutaarsiassiineq killilerneqartoq, taamaattumik KNRip 

inissisimanera tamat oqartussaaneranut innarliivoq. 

Ukiuni makkunani Naalakkersuisut KNRimut aningaasaliissutaat annertusipput, 

68 mio.mit 73 mio.mut. Tamassuma saniatigut Inuit Ataqatigiinniit 



 

isumaqarpugut, KNRip aningaasaliinerata saniatigut kiffartuussinissamut 

isumaqatigiissutikkut suliakkiussatta, raatiukkuuppat, tvkkuuppat, 

kultooreqarnikkut aallakaatitassiaanni, meeqqanut inuusuttunut assigisaannullu 

aallakaatitassioqqoriaaserput minutsinut allaat allattorsimanera 

qimattariaqaleripput.  

Nammineq aaliangiisinnaassusaat eqqarsaatigalugu, kiffaanngissusermik 

pisariaqarput. Namminneq aaliangersinnaasariaqarpaat, suut, qanoq, qanorlu 

sivisutigisumik raatiukkut, tvkkut, allakkiatullu tunniussaat suussanersut 

qanorlu iluseqassanersut. 

Tusagassiutit pillugit politikki  nutartertariaqarpoq, politikerit tusagassiortullu 

oqaloqatigiittariaqalerput qanoq suliakkeeriaaseqassanersugut, illuatungaanilu 

innuttaasunut qaammarsaanissaq pisariaqarpoq, tusagassiortut suna 

pisussaaffigineraat, suullu naammassisassarineraat. Tusagassiortut partiinut 

pituttorsimanngillat, partiinulliuku isornartorsiuisussat, aamma 

inatsisiliatsinnut. 

Inuit Ataqatigiinniit isumaqarpugut tusagassiortut aningaasaliivigisagut 

tikkuusseqataasariaqartut oqaloqataasariaqartullu, kiffartuussinissamut 

isumaqatigiissut aqqutigalgu suliassat suunersut, sinaakkutissaallu qanoq 

ittuussanersut tusagassiortut oqaloqataasariaqartut. 

Politikerit aaliangertussaanngilarput pissaanerup agguaagaanerata sisamaattut 

taaneqartoq, sussanersoq, qanorlu suleriaaseqassanersoq. Uagulli 

kiffaanngissuseq pisariaqartitaat tunniuttariaqalerparput. 

Taamak oqareerluta, innuttaasut tusagassiortunngorsassagutsigit, innuttaasut 

paasisariaqarpaat tusagassiortup isornartorsiorunitigut, tusagassiortup 

suliassani suliarigai, taamaasillutik innuttaasut tusagassiortup isornartorsiuinera 

tapersissavaat, apeqqusersornagu. 



 

Oqartoqartarpoq nunap tusagassiortut satirikeriilu (quiasaarutiginnilluni 

aallakaatitassiat) nipangersarpagit, nunap oqartussaanera innarlerneqartoq. 

Tamanna naliginnaasumik ilisimaneqartariaqarpoq. Tvkkut raatiukkut 

isornartorsiuippat, illarnartunngortippagilluunniit apeqqusersorlugit, 

uisitsiniarluni apeqqusersueqqulluni suliaqarpat, taava suliassani suliarai. 

Taamak oqarluta oqallissaarummut qujavugut.  


